
ABSTRACT 

FIDES QUAERENS IMAGINEM 

Esthetics as portrayal of the public church: liturg y in search of images 

 

In accordance with the renewed interest of the past two decades in the relationship between art 

(esthetics) and theology, this article takes a look at the interplay between the keywords: liturgy, 

public church and esthetics. It contends that a better understanding of the processes of esthetics 

can enhance the dynamics of liturgy in the public sphere, indeed serve the interrelationship 

between liturgy (cathedral) and the public arena (market place).  Four essential elements of the 

esthetical process are scrutinized, namely observation, interpretation, anticipation and 

transformation, as well as their implications for doing liturgy in public. 

 

1. INLEIDING 

Tydens die afgelope twee dekades het daar ‘n hernude belangstelling opgevlam oor die rol en 

betekenis van die estetika vir die teologie (vgl Van Erp 2003:15 e.v.). Interessant genoeg deel 

heel uiteenlopende teologiese denkrigtings (byvoorbeeld kritiese, postkritiese, liberale, neo-

ortodokse, moderne en postmoderne strominge) hierdie belangstelling. Dit wil voorkom asof daar 

‘n groeiende konsensus is dat die her-ontginning van die estetika wesenlik is, en nie net as 

teologiese addendum nie, maar as locus theologicus (vgl Thiessen 2001: 13 e.v.).  

Hierdie insigte moet ook tot liturgiese rypheid kom, veral as ons nadink oor die ontwikkeling van 

‘n publieke kerk. Die erediens is immers ‘n baie belangrike dimensie van die openbaarmaking van 

die kerk, ‘n venster waardeur die binnewerke van die kerk sigbaar word – goed of sleg. Binne die 

gereformeerde tradisie is daar egter (steeds nog) ‘n mate van huiwering hieromtrent, ‘n soort 

“soberheid” wat die estetiese dimensies van die geloof en veral ook die liturgie nie juis 

entoesiasties (wil) omarm nie.  

In hierdie artikel wil ek aantoon dat estetika van wesenlike, teologiese belang vir leitourgia is, 

onder andere ook as ons in ‘n Suid-Afrikaanse konteks wil verstaan wat diakonia beteken (vir ‘n 

uiteensetting van dié verband, vgl Ploeger 2002:61 e.v.). Dis juis vanuit die kuns van die estetika, 

van aesthesis (waarneming) dat ons werklik, teologies, kan sien wat om ons aangaan, en die 

realiteite van ons konteks (armoede, werkloosheid, Vigs, ens) op ‘n liturgies verantwoordelike 

wyse in die erediens gereflekteer kan word. Liturgiese estetika voer ons dus nie weg na 

esoteriese, kontekslose ruimtes nie, maar verbind ons met die werklikheid op ‘n manier waarop 

woorde alleen dit nie kan doen nie. Soms is die werklikheid té verskriklik vir woorde, en sê beelde 

daarvan inderdaad méér as ‘n duisend woorde. Dit spreek ons aan op vlakke waar woorde nie 

kàn nie, en plaas ons op die weg na diakonia, wanneer verbale oproepe alleen te skraal is. Dit 

bied aan ons nuwe en verrassende uitsigte uit ons (reële, konsepsuele, tradisionele, 

kontekstuele) beperkinge. Dié gebruik van liturgiese estetika sal egter teologies begrond moet 

wees en bly, en hiertoe wil hierdie artikel ‘n bydrae lewer.  

 

2. LITURGIE OP SOEK NA BEELDE 

Binne die veld van die Prakties Teologiese metodologie het daar die afgelope aantal jare 

ingrypende paradigmaskuiwe plaasgevind, onder andere weg van ‘n klerikale en kerklike 

raamwerk na ‘n beklemtoning van praxis, met die aksent op bevryding, verandering en 

transformasie (vgl Louw 2001: 91 e.v.). Met die opkoms van die menswetenskaplike 

metodologieë, wat voortvloei uit die fenomenologiese veld van observasie, eksperimentering en 

ervaring, het die empiriese komponent ‘n dominante faktor in die formasie van teorie begin word. 

Waar die klem byvoorbeeld eers geval het op ‘n logiese, en dikwels apodiktiese interpretasie en 

verklaring van God se dade (in ooreenstemming met die slagspreuk: fides quaerens intellectum), 

en dit algaande plekgemaak het vir ‘n meer narratiewe en non-direktiewe benadering, op maniere 

van kommunikasie en diskoers (fides quaerens verbum), het die pendulum nou deurgeswaai na 

‘n vollediger integrasie van teorie in praktyk, na maniere van doen (fides quaerens actum; vgl ook 

die titel van Dingemans se boek: Manieren van doen 1996). 

Dit word egter nou gekomplimenteer met ‘n ander invalshoek, ‘n benadering wat nie noodwendig 

teenoor bogenoemde aksente staan nie, maar eerder soos ‘n goue draad deur al drie loop, of ten 

minste behoort te loop, en die potensiaal het om dit sinvol te integreer. Dit hang saam met die 

hernude belangstelling in die estetika waarna ek reeds verwys het, en kan kortweg as estetiese 

rede of estetiese hermeneutiek beskryf word (in aansluiting by die versugting: fides quaerens 

imaginem – geloof op soek na beelde; vgl Van Erp 2003:15; ook Louw 2001: 91 e.v.). Terwyl 

teoretiese rede byvoorbeeld te make het met die onderskeiding van waar en vals, en praktiese 

rede met die onderskeiding van reg of verkeerd, fokus estetiese rede op die verskynsels van 

mooi en lelik, op die waarneming, vertolking en, indien nodig, transformasie daarvan. 

Hierdie Prakties Teologies metodologiese skuiwe het uiteraard verreikende implikasies ook vir die 

vakgebied Liturgiek, en daarom die liturgie van die kerk. Ek wil vervolgens ‘n viertal konsepte uit 

die wêreld van die estetika liturgies vertaal, konsepte wat, alhoewel dit dikwels in fyner 

onderskeidinge en nuanses aangebied word (vgl byvoorbeeld Ploeger 2002:10 e.v.), in feitlik alle 

nadenke oor die fenomeen estetika in een of ander vorm hulle verskyning maak, te wete: 

observasie, interpretasie, antisipasie en transformasie. Hierdie vier konsepte kan in werklikheid 

nie van mekaar geskei word nie, en vloei, soos in die onderstaande skema uitgedruk, die een oor 

in die ander: 

Ek sal deurgaans poog om die verbande nie alleen tussen liturgie en (hierdie vier komponente 

van) die estetika uit te lig nie, maar ook die implikasies daarvan vir die publieke kerk. Die 

erediens is immers ‘n belangrike ruimte waar hierdie – en ander - estetiese prosesse, of ons nou 

daarvan bewus is of nie, liturgies en publiek voltrek word. 

 

3. DIE KUNS VAN OBSERVASIE 

Waarneming is sò ‘n sentrale konsep in estetika, dat daaromheen selfs ‘n hele sub-dissipline 

ontwikkel het, te wete resepsie-estetika (vir ‘n bespreking, vgl Cilliers 1994: 583-588). Die 

uitgangspunt hiervan is, oorvereenvoudig gestel, dat “waarheid” en “betekenis” en “sinvolheid” nie 

alleen verborge lê in die oorspronklike skepper of sender daarvan (byvoorbeeld in ‘n outeur of ‘n 

teks) nie, maar ook in die resipiënt daarvan. In elke teks leef alreeds ‘n implisiete leser wat mede-

konstituerend is vir die teks as sodanig. 

Estetiese denke stel ons fyner in op die prosesse en realiteite van die resepsieproses. Trouens, 

kunstenaars het nog altyd ‘n merkwaardige vermoë geopenbaar om dieper en verder as die 

oënskynlike te kyk, om onderskeidingsvermoë aan die dag te lê, waar die kerk en teologie helaas 

dikwels klaaglik misluk het. Met hulle waarneming (aesthesis) het kunstenaars dikwels die kerk 

daaraan herinner om nie te vergeet (amnesis) nie.  

Teologies gesproke beteken estetika: om die realiteit van God, van die onvergelyklik Werksame 

(Wolff 1969: 400 e.v.) in die konkrete van ons bestaanswêreld raak te sien. McFague ontwikkel 

vanuit die inkarnasiemotief ‘n hele denkraamwerk waarin “die wêreld as God se liggaam” 

voorgestel word, en laat haar onder andere as volg hieroor uit:  “Jesus Christus is de lens, het 

model, met behulp waarvan christenen God, de wêreld en zichzelf interpreteren… In deze visie is 

de wereld niet louter materie, terwijl God geest ist; integendeel, er is continuïteit (maar geen 

identiteit) tussen God en de wereld.” (2002: 54) Volgens haar is die universum die sakrament van 

God se aanwesigheid by ons, en is die mees verregaande interpretasie van God se 

transendensie dus ook tegelykertyd die mees verregaande interpretasie van sy immanensie 

(2002: 58). Ons beleef die Transendente nie anders as die Immanente nie, en andersom. 

Die realiteit is egter ook dat God se (mooi) wêreld vol letsels is. Naas die skone skepping staan 

die afgryslike, die terreur van die lelike. Verwondering en verwonding is meestal twee sye van 

dieselfde munstuk. Don Saliers voer aan dat die poësie van die alledaagse sy ontstaan het juis 

op die snypunt van skoonheid en terreur: “We live in a world of immensely beautiful and 

wondrous things. This same world, though, is also terrifying. Side by side with senseless loss and 

despair lies the mystery and beauty of being” (2002:6). Dis ‘n wêreld wat nie net die klanke van 

Bach en Beethoven voortgebring het nie, maar ook van Hitler se skreeuende toesprake; wat nie 

net mense op die maan, of ruimtetuie op Mars, kon plaas nie, maar ook die tweelingtorings van 

New York tot betonstof kon versnuif.  

Die mooie en die lelike bestaan saam – dis ons werklikheid. Estetici het nog altyd ‘n fyn 

aanvoeling vir hierdie twee sye van ons bestaansmunt gehad. ‘n Klassieke voorbeeld van hierdie 

saambestaan van die mooie en die lelike, oftewel van lig en duisternis, vind ‘n mens byvoorbeeld 

in die kuns van die ou Meesters, in die besonder by Rembrandt van Rijn. Een goeie voorbeeld 

hiervan is sy uitbeelding van die terugkeer van die verlore seun (2). 

In hierdie skildery word die essensie van liefde in die hande van die vader gekonsentreer. Terwyl 

die ou man sy seun wat hy gedink het vir altyd verlore was, teen sy bors vasdruk, word sy 

hartseer in diep dankbaarheid getransformeer.  Wat hier opval, is die onderspeelde intensiteit van 

die figure, in teenstelling met die vroeëre periodes van Van Rijn. Die figure regs agter dra 

byvoorbeeld op ‘n emosionele of kunsvlak weinig by tot die geheel – behalwe om die fokus op die 

vader se hande te versterk (vgl. Münz s.j. 148).  

Tipies is die gebruik van lig en donker, ‘n tegniek om die illusie van driedimensionele vorm te 

skep – ‘n metode bekend as chiaroscuro. Hiermee verkry die skildery amper die effek van ‘n 

beeldhouwerk, of meer dinamies gesê: wil dit voorkom asof die beelde vanuit die donker 

agtergrond jou tegemoetkom, en/of jy hulle tegemoetgaan. Die trajek van die lig bepaal hoe die 

kyker die beeld waarneem (vgl.Stone 2003: 82). In die Verlore seun van Rembrandt van Rijn 

word die kyker ingenooi, word jy as ‘t ware eers deel van die donker agtergrond (die “buitenste 

duisternis”!), van waaruit jy dan ingetrek word na die omhelsing van die vader, na die ligpunt van 

sy seënende hande. Lig kontrasteer teenoor duisternis; dood teenoor lewe, koue teenoor warmte, 

eensaamheid teenoor gemeensaamheid, verlorenheid teenoor redding, die varkhok teenoor die 

vaderhuis. So beeld dit treffend die realiteite van ons bestaan uit. 

Die kuns van ‘n estetiese teologie, en daarom van ‘n observerende liturgie, is om die 

vleeswording van die evangelie (of: die inwoning van die Gees) in hierdie wêreld te onderskei, is 

om God se verhouding tot die skone en die verskriklike waar te neem. Dis om God-in-die-dieptes 

te ontdek, nie alleen die mikro-dieptes van die molekules van ‘n Aärons-kelk, of die makro-

dieptes van ‘n massiewe inter-gallaktiese sterrenewel nie, maar ook die dieptes van naamlose 

lyding, van onuitspreekbare smart, van ontlediging (kenosis) tot in die dood toe. Helmut Thielicke 

(1961:69) skryf teen die agtergrond van die ruïnes van die Tweede Wêreldoorlog: 

“Die grootste geheimenisse van God speel hulle altyd in die diepte af… God bou sy koninkryk in 

die verborgenheid. Dis soos by die oprigting van ‘n brug wat onder baie steiers en beskotte 

gebou word sodat ‘n mens die bouwerk self nie sien nie. ‘n Mens hoor net die duisende 

hamerslae. Op ‘n dag word die steiers en beskotte weggeneem en die bouwerk staan voor ons 

verwonderde en beskaamde oë. God was nie ledig terwyl ons tevergeefs na tekens van sy spore 

en sy werk gesoek het nie.” (Vry vertaal) 

Die erediens speel binne hierdie publieke ruimte af, en kan nie anders – indien dit in elk geval 

verantwoordelike liturgie wil beoefen – as om hierdie inkongruente realiteit te reflekteer nie. In die 

erediens kruis God se etos met ons patos. Liturgie is immers die ruimte waar ons ook in die 

Godsontmoeting aan die aarde verbonde bly (Josuttis 2002:14). Dis die ruimte waar ons God en 

die aarde, of beter: God-op-aarde (Immanuel, God by ons) in die oog kry.  

Hierdie “in die oog kry”, hierdie estetiese observasie word al hoe meer waardeer as ‘n onmisbare 

element van die liturgie. Cognito, audio, maar ook visio moet saamwerk in die geïntergreerde 

kunswerk wat die erediens is (vgl Kloppers 2003:83). Die beweging is tans weg van moet-luister 

na wil-self-sien, en dit plaas druk op die tradisionele siening van liturgie (Kunstmann 2003:222). 

Daar word al hoe meer verstaan dat sien in ‘n sin aan sin(gewing) vooraf gaan.  Miller (2003: 

201) skryf byvoorbeeld oor kunstenaars se vermoë om ons oë oop te maak vir die transendente, 

en konkludeer: “It is artists who can help us continually to find new meaning in the Christian idea 



 8 

of incarnation…  because the arts incarnate our experience of mystery, wonder, and awe; they 

thereby aid us to encounter the holy or sacred.” 

Hierdie ontmoeting met die geïnkarneerde God in die werklikheid het veral twee liturgiese 

implikasies. In die erediens word die skone gevier, maar ook oor die lelike gerou; word, soos in 

Rembrandt se skildery, lig teenoor duisternis gestel; word vas en fees op hulle beurt tot twee sye 

van dieselfde munstuk. ‘n Erediens wat daarom nie verstaan wat vas beteken nie, sal ook nooit 

tot ware fees kan kom nie. Sonder vas verword die fees tot gekunstelde rituele, of liturgiese 

kitsch, of kosmetiese jolyt, of, op sy ergste, tot verbruikers-geörienteerde vermaaklikheid.  

Sonder die dimensie van vas, van ‘n reflektering van die duisternis, verval die erediens tot ‘n 

“veilige hawe” in die sin dat dit bloot die prosesse van (algemene, ordentlike) verburgerliking dien 

en in standhou. Maar, die erediens is tog ‘n ruimte waarbinne ons uit òns sones gehaal en met 

die werklikhede wat saakmaak, gekonfronteer word. Wie waarlik in die erediens vas, kan die 

afgryslike nie meer vir lief neem of met een of ander gedempte “geloofsinstelling” of verkapte 

“eskatologie” ignoreer nie. God inkarneer Homself in die mooie, maar ook in die afgryslike in. Die 

liturgie mag nie anders nie – in elk geval nie as dit getrou wil wees aan hierdie (publieke) 

werklikheid nie. 

‘n Erediens wat egter ook nie verstaan wat fees beteken nie, verval daarenteen in ‘n morbiede 

refleksie oor donker dogmatiese waarhede, onder die spioenerende oog van ‘n glimlaglose God. 

Die wêreld is nie heeltemal hemel nie, maar dis darem ook nie heeltemal hel nie. Ons het rede 

om fees te vier. Die kuns van liturgiese observasie lê trouens daarin dat dit sensitief sal bly vir die 

mooie, vir die skoonheid van God, vir alle tekens van hoop in ‘n skynbare hooplose wêreld, en dit 

inderdaad liturgies, ook téén die lelike in, sal vier. 

 

4. DIE KUNS VAN INTERPRETASIE 

Sien is belangrik, maar is nog nie die somtotaal van die estetiese proses nie. Observasie moet 

oorvloei in interpretasie, trouens, (sinvolle) observasie is alreeds, soos bo ook geblyk het, ‘n vorm 

van interpretasie. Estetiese interpretasie het veel te make met kreatiwiteit, dit wil sê met die 

vermoë om verbande te lê wat voorheen nog nie sò ingesien of verstaan is nie (vgl Cilliers 1998: 

97 e.v.). Kreatiwiteit help ons om werklikhede nie net te sien nie, maar ook te transendeer, in dié 

sin dat ons ‘n nuwe perspektief daarop verkry. PLoeger (2002: 23-24) beskryf hierdie proses van 

transendering byvoorbeeld aan die hand van ses stappe: 

o Eerstens is daar die ekstatiese belewenis van ‘n deurbraak, van ‘n oopbreek van 

bestaande realiteite. Kunswerke van byvoorbeeld mense soos Van Gogh en Munch 

vervul volgens Ploeger hierdie funksie. 

o Tweedens is daar transendering as mistieke belewenis, as “vrywording” van die wêreld. 

Werke van Kadinsky, Mondriaan, Newman, Rothko en Klein val in hierdie kategorie. 

o Derdens doen hierdie transendering homself ook voor as ‘n sakramentele belewenis, as 

die teenwoordigheid van die Heilige binne-in ons realiteit. ‘n Uitstaande voorbeeld in 

hierdie verband is Joseph Beuys se deurlopende tema van Every man a Christ. 

o Die vierde gestalte van transendering is die religieus-humanistiese belewenis van ‘n 

beter wêreld, dikwels op ‘n oorvereenvoudigde en idealistiese wyse. Vergelyk hier die 

kuns van Poussin en Ingres. Ek kom terug hierop in punt 5. 

o Vyfdens kom transendering as ‘n profeties-kritiese belewenis voor, as waarskuwing dat 

heiligheid sonder geregtigheid verwerp moet word. Goya se Que Valor! (Watter 

dapperheid!) is hiervan ‘n goeie illustrasie. Meer hieroor in punt 6. 

o In die sesde plek figureer transendering as ‘n oorskreiding van “common reality or beliefs, 

of the commonplace” (24), maar ook as aanduiding van die skuiwe tussen ervarings van 

die realiteit en ons projeksies, fantasieë en wense. Die kuns van Warhol en Nauman 

versinnebeeld iets hiervan.  

Kreatiewe interpretasie (transendering) open nuwe roetes in geykte patrone. In hierdie sin help dit 

ons (ook as liturge) om te trans-lokeer, om uit ons vaste posisies te skuif, om ons stand-punte 

(letterlik: ons staan-plekke) te her-evalueer. 

Hierdie trans-lokering is egter nie ‘n vorm van liturgiese ontsnapping of ontvlugting van die 

werklikheid nie, maar juis ‘n geleentheid om nuwe ontdekkings te maak, ontdekkings wat veral 

verband hou met die nabyheid en nederigheid van God in die alledaagse, maar ook in die dikwels 

afgryslike van ons bestaanswerklikheid. Dit is juis die unieke gawe van kreatiwiteit dat dit ons 

help om ‘n werklikheid te ontdek of te konstrueer wat dieper lê as alle waarneembare realiteite of 

beelde, om ons te skok tot ‘n ervaring van die misterie, verskriklikhede en skoonhede van die 

lewe (Miller 2003:202).  

Met hulle voorstellinge van die gekruisigde Christus het kunstenaars deur die eeue heen gepoog 

om hierdie diepste misterie, hierdie ergste afgryslikheid, maar ook uiterste skoonheid van die 

lewe, soos dit saamgebundel word in Christus, uit te beeld. Dis wel ‘n vreemde soort skoonheid, 

waarin duisternis en lig ook naby mekaar lê, maar hier is dit God wat Homself in die duisternis as 

die Lig openbaar. ‘n Mens sou dalk kon së: Hoe afgrysliker God Homself uitbeeld, hoe mooier is 

sy openbaring. Sy heerlikheid lê immers in sy onheerlikheid, sy mag in sy onmag, sy oorwinning 

in sy dood.  

Die bekende kruistoneel van Matthias Grünewald is hiervan ‘n sprekende voorbeeld, en het in sy 

tyd ‘n redelike opskudding veroorsaak. Hier word die Gekruisigde nie meer met ‘n serene 

uitdrukking op die gesig uitgebeeld, of die doringkroon met ‘n stralekrans versag nie. Hier sien 

ons die roue realiteit van Golgota. 

Estetiese interpretasie nooi ons uit om die hernude ontmoeting tussen God en die werklikheid, 

die openbaring van die Lig in die duisternis, te verwag en inderdaad ook liturgies te bemiddel. Dit 

bied aan ons die instrumentarium om uitdrukking (uit-beelding) te gee aan die onsegbare: die 

misterie van God se teenwoordigheid by ons, tot in die dood toe. In hierdie sin dwing estetiese 

denke ons terug na die publieke, na die markplein, want dis veral dààr waar ons die tekens van 

die teenwoordige God, van die presensie van die Gekruisigde, van die Lig in die duisternis, kan 

aflees. Liturgie sou in hierdie terme beskrywe kon word as die kreatiewe verwoording en 

uitbeelding, dit wil sê estetiese interpretasie, van God se presensie in die publieke realiteit van 

ons bestaan. 

‘n Liturgie wat daarenteen nié esteties is nie, stol op voorspelbare formules, en vind gerustelling 

in vasgelegde volgordes. Omdat dit nie sensitief is vir die verrassing van die ontmoeting met God 

in die publieke realiteit nie, gryp dit terug op geykte frases en rituele, wat as sodanig nie verkeerd 

hoef te wees nie, maar wat ontrou is aan die oomblik, die tyd van God se openbaring in die 

huidige realiteit, ‘n oomblik en tyd wat vra om die kuns van interpretasie.  

 

5. DIE KUNS VAN ANTISIPASIE  

Die estetiese proses hou egter nie by die interpretasie van die werklikheid op nie. Indien 

interpretasie geluk, wek dit antisipasie van ‘n beter, getransformeerde werklikheid op. In 

antisipasie word vooruitgegryp op hierdie werklikheid, en verteenwoordig hierdie vooruitgrype 

alreeds ‘n stuk lewe-in-die-getransformeerde-werklikheid (3). Soos vermeld in punt 4, verwys 

Ploeger hier na dié gestalte van transendering (estetiese interpretasie) wat bestaan uit ‘n 

religieus-humanistiese hunkering na, en belewenis van, ‘n beter wêreld (2002:23-24). Waar 

hierdie vorme van transendering egter soms simplisties en idealisties is, verteenwoordig 

teologiese estetika juis ‘n antisipasie wat die werklikheid vierkant in die oë kyk, maar ook die 

moontlikheid (realiteit!) van God se alternatief voluit verreken. Die Bybel noem dit hoop. 

‘n Boeiende studie in dié verband word deur die bekende (nie eksplisiet Christelike) skildery van 

Van Gogh, getiteld Bloeiende Amandeltakke, gebied. Die kunstenaar het dit in die laaste fase van 

sy lewe geskilder, toe hy reeds in ‘n inrigting in St Rémy-de-Provence opgeneem was. Aanvanklik 

het hy eers in die tuin van die inrigting geskilder, met kleure opmerklik meer getemper as tydens 

die sogenaamde geel-periode van Arles. Uit sy briefwisseling weet ons dat hy die kunswerk 

geskep het na aanleiding van die geboorte van sy nefie Vincent Willem van Gogh, seun van sy 

broer Theo en skoonsuster Jo, op 9 Februarie 1890. Hy het die skildery waarskynlik op die 20ste 

van dieselfde maand voltooi, en hy vermeld in een van sy briewe dat die weer triestig was, maar 

op die dag waarop die skildery geskep is, was dit “een ware lentedag, en de velden jong koren 

met de lila heuvels in ’t verschiet zo mooi, en de amandelbomen beginnen overall te bloeien” 

(soos aangehaal deur Barnard 1997:172). 

Die feit dat die boom nie volledig geskilder is nie, maar slegs die takke, mag moontlik daarop dui 

dat Van Gogh by dié geleentheid in sy kamer was en die amandelbloeisels deur die venster 

gesien het – dus ook ‘n soort uitsig uit die gevangenis van sy brose situasie (hy het enkele 

maande na die voltooiing van die skildery selfmoord gepleeg). Hierdie broosheid van die lewe 

blyk ook uit die getemperde kleurgebruik, die teerheid van die bloeisels, en die feit dat die doek 

op plekke rondom die bloeisels deurskyn, om die delikaatheid daarvan nog verder te aksentueer.  

En tog wek hierdie broosheid juis die verlange na die somer, na die volle lewe, en is dit 

terselfdertyd belofte, konkrete antisipasie daarvan. Die bloeisels is die eerste boodskappers van 

die oes. Binnekort sàl die amandeltakke vol vrug wees. As gelykenis sê die skildery: die 

voorhande wêreld is nie die enigste of laaste nie. Iets van die ewigheid skyn al in die huidige 

werklikheid deur.  Die toekoms is ‘n asemteug weg (vgl Barnard 1997:172). 

 

 

 

‘n Liturgie wat die werklikheid ernstig opneem (observeer), en wat die teenwoordigheid van God 

in hierdie werklikheid onderskei (interpreteer), kan nie anders nie as om tekens van ‘n 

alternatiewe werklikheid op te rig nie (antisipeer). Dit moet aan die een kant die broosheid van 

ons bestaan reflekteer (wat saamhang met die duisternis; vgl punt 3), maar aan die ander kant 

veral ook die hoop (wat saamhang met die Lig). Liturgie is immers wesenlik eskatologies, en 

behoort daarom ook deurdronge te wees van die voordurende beweging tussen broosheid en 

hoop.  

Hierdie beweging kan egter alleen gevoed word in die wisselwerking tussen katedraal en 

markplein, ‘n wisselwerking wat getipeer sou kon word as: “‘n kreatiewe gebeure... ‘n gebeure 

van kritiese korrelasie.”  (vgl Louw 1995:11) Dit word egter ook gevorm deur die wisselwerking 

tussen die markplein en die moontlikheid van ‘n ander, beter alternatief. Kortom: Die erediens 

speel af op die markplein, in antisipasie van God se alternatief.  

 

6. DIE KUNS VAN TRANSFORMASIE 

Observasie sonder interpretasie is sinneloos. Interpretasie sonder antisipasie kan tot 

hooploosheid lei. Net so moet antisipasie egter uitmond in transformasie – anders bly die 

estetiese proses sweef in die esoteriese (vgl. weer punt 1). Trouens, estetiese interpretasie 

(transendering) bevat alreeds die komponent van die profeties-kritiese (vgl weer punt 4; Ploeger 

2002:23-24). Tussen estetika en etiek is die allernouste verband.  

Hierdie verband kan al duidelik gesien word in die beoefening van die ikonografie: ikone het nie 

net gefunksioneer as media van die openbaring nie, maar veral ook om gelowiges se geloof te 

bevestig en insig te gee in hoe hulle getransformeer kon word na die ewebeeld van God 

(theosis). Op dié manier moes die fragmenterende effek van ‘n dehumaniserende 

antroposentrisme teëgewerk word, en die intrinsieke eenheid van materie en gees onderstreep 

en herstel word (vgl. Kollontai 2003: 373-375). 

Dis juis binne die estetika dat etiek bevry word van die altyd-dreigende gevaar van moralisme. 

Estetici is selde moraliste. Moraliste verstaan meestal nie kuns nie. Daarvoor is hulle te 

gesjabloneer, te gestol. Estetici wil nie monumente oprig nie (ook nie met hulle beeldhouwerk 

nie!), maar eerder momente fasiliteer, ervarings bewerkstellig waarin iets van die “mooi-wording 

van God” (vgl die titel van die boek van Bohren 1975) in die wêreld, veral ook in, en teenoor, die 

lelike, gestalte kry. En dit nie net in die menslike bestaan nie, maar binne die wêreld as eko-

sisteem, wat “die liggaam van God” is – sodat God weer en nuut sy hoogste estetiese oordeel oor 

alles wat ìs, kan uitspreek: Kyk, dit is baie goed! (Gen. 1:31; vgl McFague 2002:55, 56). 

Teologiese etiek, oftewel die kuns van transformasie, vind ‘n magtige bondgenoot in die 

Christelike tradisie van die opstanding. Die opstanding is by uitstek dié simbool van antisipasie 

wat uitmond in transformasie. Trouens, die hele lewe van Christus mik hierheen: Hy word gebore 

om te sterf, maar Hy sterf om op te staan. Frederick Hart, bekend vir sy beeldhouwerke oor die 

skepping by die Washington National Cathedral, het in hierdie verband juis ‘n unieke kruis geskep 

wat die geboorte, kruisiging en opstanding van Christus in ‘n enkele kunswerk wil uitdruk – 

volgens die kunstenaar die eerste moderne werk wat hierdie drie heilsfeite kombineer. Dit is 

getiteld Cross of the Millennium en is gemaak van ‘n helder akrielstof, waarin ‘n mens nie net die 

beeld van die ster van Bethlehem en die kruisiging kan herken nie, maar ook, indien jy teen ‘n 

effense hoek daarna kyk, die figuur van Christus vanaf die kruis kan sien oprys.  

Hiervoor sal die erediens ruimtes moet skep: dat die energie van hierdie Transformasie op ‘n 

innoverende wyse aan die etiek van die markplein verbind word; dat die estetiek van 

transformasie grondvat in die etiek van transformasie. Liturgie het immers àlles met die lewe te 

make, want die lelike is deur die opstanding getransformeer in die Mooie. 

 

ENDNOTAS 

(1) Referaat gelewer by die jaarvergadering van Die Werkgemeenskap vir Praktiese Teologie in 

Suid-Afrika, Pretoria, 14-16 Januarie 2004, oor die tema: Die ontwikkeling van ‘n publieke kerk. 

(2) Rembrandt van Rijn het in werklikheid verskeie skilderye van hierdie Bybelse toneel gemaak. 

Bogenoemde uitbeelding is een van sy latere werke en toon onder andere die psigologiese en 

artistieke ontwikkeling wat by die kunstenaar plaasgevind het – hier is byvoorbeeld minder van ‘n 

soeke na dramatiese effek by wyse van beweging as deur middel van die onderspeelde 

intensiteit van die figure (vgl. Münz s.j. 148). 

(3) Die nagmaal is hiervan ‘n sprekende voorbeeld. Brood en wyn is alledaagse voorwerpe, maar 

wanneer dit vanuit die geloofsperspektief geïnterpreteer word, word dit deursigtig na ‘n ander 

werklikheid, en skep dit ook antisipasie van hierdie werklikheid. 

